
Созишнома
 байни Ҳукумати Ҷумҳурии Тоҷикистон ва Ҳукумати Ҷумҳурии Исломии Покистон оид ба ҳамкорӣ дар мубориза бо муомилоти ғайриқонунӣ ва суиистеъмоли воситаҳои нашъадор, моддаҳои
 психотропӣ ва прекурсорҳои онҳо

Ҳукумати Ҷумҳурии Тоҷикистон ва Ҳукумати Ҷумҳурии Исломии Покистон (минбаъд - дар алоҳидагӣ) «Тараф» (ва дар якҷоягӣ) «Тарафҳо»;
баҳри мустаҳкам намудани муносибатҳои дўстонаи мавҷуда байни ду кишвар;
бо изҳори нигаронӣ аз афзоиши ҳаҷми муомилоти ғайриқонунии воситаҳои нашъадор, моддаҳои психотропӣ ва моддаҳои кимиёвӣ, ки прекурсорҳои онҳо мебошанд (минбаъд-маводи нашъаовар ва прекурсорҳои онҳо);
бо дарки он, ки муомилоти ғайриқонунии маводи нашъаовар, прекурсорҳои онҳо ва қонунигардонии даромадҳои аз муомилоти ғайриқонунии маводи нашъаовар бадастомада ба солимии ҷомеа, амният ва некӯаҳволии шаҳрвандони Тарафҳо таҳдиди ҷиддӣ менамояд;   
бо ёдоварӣ аз он, ки Тарафҳо Созишнома байни Хукумати Ҷумҳурии Тоҷикистон ва Ҳукумати Ҷумҳурии Исломии Покистон дар бораи ҳамкорӣ дар мубориза бо муомилоти ғайриқонунии воситаҳои нашьадор, моддањои психотропӣ ва прекурсорҳои он аз 13 майи соли 2004-ро ба имзо расонидаанд;
дар рӯҳияи шарикӣ ва ҳамкорӣ амал карда, муқаррароти Конвенсияи ягона оид ба воситаҳои нашъадор аз соли 1961 ва тасҳеҳоти бо Протокол ба он воридкардашуда аз соли 1972, Конвенсия дар бораи моддаҳои психотропӣ аз соли 1971, Конвенсияи Созмони Милали Муттаҳид дар бораи мубориза бар зидди муомилоти ғайриқонунии воситаҳои нашъадор ва моддаҳои психотропӣ аз соли 1988-ро ба инобат гирифта, ҳамкорӣ дар самти мубориза бо муомилоти ғайриқонунӣ ва суиистеъмоли маводи нашъаовар ва моддаҳои кимиёвӣ-прекурсорҳои онҳоро ба роҳ монда;
бо дарназардошти манфиатҳои мутақобила ва қабули чораҳои судманд оид ба мубориза бо маводи нашъаовар ва прекурсорҳои онҳо;
муқаррароти уҳдадориҳои байналмилалӣ ва қонунгузории миллии дахлдори Тарафҳоро ба инобат гирифта;
дар доираи Созишномаи мазкур ба мувофиқаи зерин расиданд:

Моддаи 1
Доираи ҳамкорӣ

1.1. Тарафҳо бо ҳамдигар дар самти мубориза бо маводи нашъаовар ва прекурсорҳои онҳо ҳамкорӣ намуда, ҳамчунин дар ин маврид аз доираи уҳдадориҳои байналмилалӣ ва юрисдиксияи ҳудудии худ, ки мутобиқи қонунгузории миллии дахлдор муқаррар шудааст, берун намебароянд.
1.2. Муқаррароти Созишномаи мазкур ба масъалаи расонидани ёрии ҳуқуқӣ, ба истиснои ҳолатҳои вобаста ба маводи нашъаовар ва прекурсорҳои онҳо, ҳамчунин қонунигардонии даромадҳои аз маводи нашъаовар бадастомада, татбиқ намегардад.

Моддаи 2
Шаклҳои ҳамкорӣ

2.1. Ҳамкории Тарафҳо дар доираи Созишномаи мазкур дар шаклҳои зерин амалӣ мегардад:
а) мубодилаи иттилоот оид ба масъалаҳои муқовимат ба муомилоти ғайриқонунии маводи нашъаовар ва прекурсорҳои онҳо тавассути ашхоси тамосгиранда;
б) аз ҷониби як Тараф бо дархости Тарафи дигар гузаронидани чорабиниҳои амалиётӣ-ҷустуҷӯӣ доир ба масъалаҳое, ки бо муомилоти ғайриқонунии маводи нашъаовар ва прекурсорҳои онҳо вобаста мебошанд;
в) табодули таҷриба ва иттилоот оид ба суиистеъмоли маводи нашъаовар, пешгирии нашъамандӣ ва савдои маводи нашъаовар;
г)	ҳамкорӣ ва расонидани ёрии мутақобила ҳангоми гузаронидани амалиётҳои ҳамоҳангшуда, аз ҷумла амалиёти таҳвили назоратшаванда;
ѓ) мусоидат намудан ба ҳамдигар дар пайгирии натиҷаи корҳои ба Тарафи дигар дахлдошта;
д) мусоидат намудан ба ҳамдигар дар анҷом додани тафтишоти марбут ба қонунигардонии даромадҳои аз маводи нашъаовар бадастомада ва пайгирии мусодираи дороиҳои аз муомилоти ғайриқонунии маводи нашъаовар ва прекурсорҳои онҳо бадастомада;
е) табодули таҷриба ва амалияи пешқадам, аз ҷумла гузаронидани вохӯрии дуҷониба, конференсия, семинар ва чорабиниҳои амалӣ;
ё) мубодилаи санадҳои меъёрии ҳуқуқӣ, мавод оид ба амалияи иҷрои онҳо, маълумоти оморӣ ва тавсияҳои методӣ доир ба масъалаҳои муқовимат ба муомилоти ғайриқонунии маводи нашъаовар ва прекурсорҳои онҳо; 
ж) тайёр, бозомӯзӣ ва такмили ихтисоси кадрҳо дар ҳамаи низомҳо оид ба мубориза бо маводи нашъаовар;
з) расонидани кумакҳои моддӣ, техникӣ, машваратӣ ва экспертӣ;
и) дастгирии ҳамдигар дар табодули таҷрибаи пешқадам дар самти коҳиши дастрасӣ ба маводи нашъаовар, табобат ва офиятбахшии нашъамандон;
ї) мубодилаи натиҷаҳои тадқиқоти илмии якдигар ва таҷрибаи дорои манфиати мутақобила ва мусоидаткунанда ба ҳалли масъалаҳои марбут ба муомилоти ғайриқонунии маводи нашъаовар ва прекурсорҳои онҳо.
2.2. Созишномаи мазкур Тарафҳоро дар таҳияи ҳама гуна созишномаҳои мутақобилан судманд  оид ба ҳамкорӣ маҳдуд намекунад.

Моддаи 3
Табодули иттилоот

3.1. Тарафҳо ба мувофиқа омаданд, ки тавассути мақомот мубодилаи саривақтии иттилоот нисбат ба масъалаҳои зерин амалӣ мегардад:
а)	ҳама гуна ҷиноятҳои марбут ба муомилоти ғайриқонунии маводи нашъаовари содиршуда ва ё дар ҷараёни содиршавӣ дар ҳудуди Тарафи дигар қарордошта;
б)	шахсони дар муомилоти ғайриқонунии маводи нашъаовар гумонбаршуда;
в) мубодилаи иттилооти оперативӣ марбут ба интиқоли маводи нашъаовари манъшуда аз ҳудуди як Тараф ба ҳудуди Тарафи дигар; 
г) мубодилаи иттилоот оид ба ташкилотҳое, ки дар байни ду кишвар ба муомилоти ғайриқонунии маводи нашъаовар ва прекурсорҳои онҳо машғул мебошанд, ҳамчунин сохтор, алоқа, соҳаи фаъолият ва ҳама гуна иттилооти дигари муҳим;
ѓ) мубодилаи иттилоот оид ба тамоюли охирин, усулҳои пинҳонкорӣ ва тарзҳои интиқоли  маводи нашъаовар ва прекурсорҳои онҳо;
д) роҳҳои қонунигардонии даромадҳо ва маълумот оид ба дороиҳо/маблағҳое, ки дар натиҷаи савдои ғайриқонунии маводи нашъаовар ва прекурсорҳои онҳо ба даст омадааст; 
е)	намудҳои маводи нашъаовар, технологияҳои истеҳсол кардани онҳо ва усулҳои нави ғайриқонунӣ тайёр кардан ва муомилоти маводи нашъаовар;
ё) истифодаи воситаҳои захираҳои техникӣ барои ошкор кардани маводи нашъаовар/прекурсорҳои пинҳонкардашуда, аз он ҷумла истифодаи сагҳои хизматӣ ва таълимоти дахлдор;
ж) дигар масъалаҳои ифодакунандаи манфиати мутақобила, ки ба муомилоти ғайриқонунии маводи нашъаовар ва прекурсорҳои онҳо марбут аст.

Моддаи 4
Мақомоти ваколатдори Тарафҳо

4.1. Мақомоти марказии масъули давлатҳои Тарафҳо барои ҳамоҳангсозии ҳамкорӣ дар доираи Созишномаи мазкур, инҳо мебошанд:
а) аз Ҷумҳурии Тоҷикистон - Агентии  назорати маводи нашъаовари назди Президенти Ҷумҳурии Тоҷикистон;
б) аз Ҷумҳурии Исломии Покистон - Вазорати назорати маводи нашъаовари Ҷумҳурии Исломии Покистон.  
4.2. Тарафҳо дар ҳолати тағйир ёфтани мақоми марказии масъул доир ба ҳамоҳангсозии ҳамкорӣ дар доираи Созишномаи мазкур, ҳамдигарро бо роҳҳои дипломатӣ огоҳ месозанд.
4.3. Дигар мақомоти салоҳиятдори давлатҳои Тарафҳо, ки масъули амалигардонии ҳамкории бо Созишномаи мазкур пешбинӣнамуда мебошанд, инҳоянд: 

а) аз Ҷумҳурии Тоҷикистон:
1) Агентии  назорати маводи нашъаовари назди Президенти Ҷумҳурии Тоҷикистон;
2) Вазорати корҳои дохилии Ҷумҳурии Тоҷикистон;
3) Вазорати тандурустӣ ва ҳифзи иҷтимоии аҳолии Ҷумҳурии Тоҷикистон;
4) Прокуратураи генералии Ҷумҳурии Тоҷикистон;
5) Кумитаи давлатии амнияти миллии Ҷумҳурии Тоҷикистон; 
6) Агентии назорати давлатии молиявӣ ва мубориза бо коррупсияи Ҷумҳурии Тоҷикистон;
7) Бонки миллии Тоҷикистон;
8) Хадамоти гумруки назди Ҳукумати Ҷумҳурии Тоҷикистон.
б) аз Ҷумҳурии Исломии Покистон:
1) Вазорати назорати маводи нашъаовари Ҷумҳурии Исломии Покистон;
2) Қувваҳои зиддимухаддиротии Ҷумҳурии Исломии Покистон.
4.4. Мақомоти салоҳиятдори давлатҳои Тарафҳо алоқаи бевоситаро байни якдигар бо мақсади таъмини ҳамкорӣ дар доираи Созишномаи мазкур барқарор мекунанд. Тарафҳо фавран якдигарро бо роҳҳои дипломатӣ дар хусуси тағйир ёфтани рӯйхати мақомоти салоҳиятдори давлатҳои худ хабардор мекунанд.

Моддаи 5
Ҳамкорӣ 

5.1. Тарафҳо дар асоси қонунгузории худ ва Конвенсияи СММ дар бораи мубориза бо муомилоти ғайриқонунии воситаҳои нашъадор ва моддаҳои психотропӣ аз 19 декабри соли 1988 ҳамкориро ба роҳ монда, ба ҳамдигар дар қабули чораҳо дар мубориза бо муомилоти ғайриқонунии маводи нашъаовар ва прекурсорҳои онҳо кумак мекунанд.

Моддаи 6
Ҷараёни расонидани кумак 

6.1. Тарафҳо ба ҳамдигар кумак мерасонанд ва тибқи дархост ва ё бо ташаббуси як Тараф чунин кумакро, ки ба манфиати Тарафи дигар ҷавобгуй мебошад, мерасонад.
 6.2. Кумаки дархостшаванда бояд ба таври хаттӣ пешниҳод карда шавад ё бо ҳама гуна тарзи дигари бо розигии дуҷониба мувофиқашуда пешниҳод мегардад.
6.3. Дар ҳолатҳои таъхирнопазир дархости шифоҳии телефонӣ қабул карда мешавад, аммо он бояд дар муҳлати 3 шабонарӯз дар шакли хаттӣ тасдиқ ё тариқи истифодаи воситаҳои техникӣ ирсол карда шавад.
6.4. Дар сурати истифода аз воситаҳои техникии интиқоли маълумот ё ҳангоми пайдо шудани ягон шубҳа нисбати аслӣ будан ва ё мазмуни дархост, Тарафи  дархостшаванда метавонад аз Тарафи  дархосткунанда тасдиқоти хаттии онро талаб намояд.
6.5. Дархост дар бораи расонидани кумак бояд маълумоти зеринро дошта бошад:
а) номгӯи Тарафи дархостшаванда;
б) номгӯи Тарафи дархосткунанда;
в) шарҳи мухтасари моҳияти дархост ва асоснокии он;
г) маълумоти дигаре, ки барои иҷрои он зарур аст.
6.6. Дар ҳолати зарурӣ, Тарафи дархостшаванда метавонад маълумоти иловагиро дархост намояд, ки он барои иҷрои дархости лозима зарурат дорад.

Моддаи 7
Муҳлати иҷро

7.1. Тарафи дархостшаванда тамоми чораҳои заруриро ҷиҳати иҷрои таъҷилӣ ва пурраи дархост меандешад. Дархост, чун қоида, бояд дар давоми 30 шабонарӯз аз санаи ворид гардидани он иҷро карда шавад.
7.2. Тарафи дархостшаванда метавонад ба намояндагони ваколатдори Тарафи дархосткунанда иҷозат диҳад, ки ҳангоми иҷрои дархост дар ҳудуди давлаташ иштирок намоянд, агар ин ба қонунгузории миллии Тарафи дархостшаванда мухолифат надошта бошад.

Моддаи 8
Рад намудани иҷрои дархост

8.1. Иҷрои дархост метавонад пурра ва ё қисман рад карда шавад, агар Тарафи дархостшаванда чунин ҳисобад, ки иҷрои дархост ба мустақилият, амният ё дигар манфиатҳои муҳими давлаташ зиён меорад ё ба қонунгузории давлаташ мухолифат мекунад.
8.2. Дар ҳолати бо ягон сабаб рад намудани иҷрои дархост, Тарафи дархостшаванда таъҷилан ба таври хаттӣ Тарафи дархосткунандаро дар ин хусус огоҳ месозад ва ҳамзамон дархостро бо маводи замимагардида ба Тарафи дархосткунанда бармегардонад.
8.3. Агар Тарафи дархостшаванда чунин ҳисоб кунад, ки иҷрои таъҷилии дархост ба таъқиби ҷиноятӣ ва ё ҳама гуна расмиёте, ки дар ҳудуди давлаташ сурат мегирад, халал ворид месозад, Тарафи мазкур метавонад иҷрои дархостро ба таъхир монад ва ё баъдтар иҷро кунад. Дархост  пас аз машварат бо Тарафи дархосткунанда таҳти шартҳои муайяншуда қарор мегирад. Агар Тарафи дархостшаванда розӣ бошад, ки дархостро бо шартҳои пешбинишуда иҷро намояд, пас Тарафи дархосткунанда вазифадор мешавад, ки чунин шартҳоро риоя намояд.

Моддаи 9
Махфият 

9.1 Тарафҳо махфияти иттилоот, ҳуҷҷатҳо ва маводеро, ки ба якдигар месупоранд, риоя менамоянд.
	9.2. Тарафи дархосткунанда иттилооти пешниҳодшударо танҳо бо мақсадҳои дар дархост дарҷгардида истифода мебарад.
9.3. Маълумоте, ки дар доираи Созишномаи мазкур пешниҳод гардидааст, наметавонад ба тарафи сеюм бе розигии хаттии пешакии Тарафе, ки ин маълумотро пешниҳод намудааст, дода шавад.

Моддаи 10
Хароҷот 

10.1  Ҳар як Тараф хароҷотро вобаста ба иҷрои дархост дар доираи Созишномаи мазкур дар ҳудуди давлати худ пардохт мекунад.
10.2 Ҳар як Тараф ҳамаи хароҷоти вобаста ба сафар ва истиқомати намояндагони худро дар ҳудуди давлати Тарафи қабулкунанда ба зиммаи худ мегирад, агар байни Тарафҳо мувофиқаи дигаре мавҷуд набошад.
10.3 Сафарҳои намояндагони Тарафи дархосткунанда танҳо бо розигии пешакии Тарафи дархостшаванда сурат мегиранд.
10.4  Хароҷоти марбут ба сафарҳои намояндагонро вобаста ба омӯзиш Тарафе пардохт мекунад, ки барои чунин омӯзиш муроҷиат намудааст. Хароҷот вобаста ба ташкили омӯзиш аз ҷониби Тарафи қабулкунанда пардохт карда мешавад. 

Моддаи 11
Мубодилаи ташрифҳо

11.1. Бо мақсади таъмини иҷрои дахлдори Созишномаи мазкур ва шарҳи ҷараёни ҳамкориҳое, ки Созишномаи мазкур фаро гирифтааст ва коркарди принсипҳои роҳбарикунандаи такмили минбаъдаи он, Тарафҳо дар асоси розигии мутақобила метавонанд ташрифи ҳайатҳо, гуфтушунидҳо, вохӯриҳо, машваратҳо ва семинарҳо баргузор намоянд. Чунин вохӯриҳо бо навбат дар ҳар ду давлат дар макон ва муҳлатҳои мувофиқанамудаи Тарафҳо гузаронида мешаванд.


Моддаи 12
Ҳалли баҳсҳо 

12.1. Дар сурати пайдо шудани ҳама гуна баҳсҳо, ки вобаста ба  татбиқ ва тафсири муқаррароти Созишномаи мазкур ба миён меоянд, Тарафҳо онҳоро дар асоси машварат ва гуфтушунидҳои мутақобила ҳал менамоянд, агар Тарафҳо ба мувофиқаи дигаре наомада бошанд.

Моддаи 13
Хароҷот вобаста ба таҳқиқотҳои муштараки илмӣ ва ғайраҳо

13.1. Хароҷот оид ба кумаки техникӣ, моддӣ ва машваратӣ, инчунин ёрӣ ба коршинос аз ҷониби Тарафи дархосткунанда пардохт карда мешавад.
13.2. Хароҷот вобаста ба гузаронидани таҳқиқотҳои илмии муштарак, ки манфиати мутақобилаи Тарафҳоро дар ҳалли мушкилоти  мубориза бо муомилоти ғайриқонунии маводи нашъаовар ва прекурсорҳои онҳо баён менамояд, ба ду ҳиссаи баробар тақсим мегарданд, агар Тарафҳо ба мувофиқаи дигаре наомада бошанд.
	
Моддаи 14
Ворид намудани тағйиру иловаҳо

14.1. Тарафҳо метавонанд ба Созишномаи мазкур тағйиру иловаҳоро дар ҳар кадом маврид бо розигии хаттии Тарафҳо, бо роҳи қаблан ба таври хаттӣ дар давоми 3 моҳ огоҳ намудан ворид намоянд. Тағйиру иловаҳо дар шакли протоколи алоҳида ба расмият дароварда мешаванд ва қисми ҷудонашавандаи Созишномаи мазкур мебошанд.
14.2. Тағйиру иловаҳо бо тартиби муқаррарнамудаи қисми 1 моддаи 15 эътибор пайдо менамоянд.

Моддаи 15
Эътибор пайдо намудан/бекор шудан

15.1. Созишномаи мазкур дар рӯзи бо роҳҳои дипломатӣ гирифтани огоҳиномаи хаттӣ дар бораи аз ҷониби Тарафҳо анҷом додани расмиёти дохилидавлатие, ки барои эътибор пайдо кардани он заруранд, ба қувваи амал даромада, дар муҳлати се сол эътибори худро нигоҳ дошта, пас аз он ба ҳамин муҳлат худ аз худ тамдид мегардад, агар амали он бекор карда нашавад. 
15.2. Ҳар яке аз Тарафҳо метавонад бо ирсол намудани огоҳии хаттӣ ба Тарафи дигар оид ба нияти худ дар бораи бекор кардани муҳлати Созишномаи мазкур дар давоми шаш моҳ то гузаштани муҳлати амали ибтидоӣ ё давраи тамдидкардашудаи сесола, амали Созишномаи мазкурро қатъ гардонад.
15.3. Барномаҳое, ки аллакай амалӣ шуда истодаанд, тибқи муқаррароти Созишномаи мазкур то анҷом ёфтани онҳо ба танзим дароварда мешаванд, агар Тарафҳо оид ба ҳолати дигар ба мувофиқа наомада бошанд.
15.4. Муқаррароти моддаи 9 Созишномаи мазкур баъд аз қатъ гардидани амали Созишнома эътибори худро ба муҳлати ____ сол нигоҳ медорад, агар Тарафҳо ба мувофиқаи дигаре наомада бошанд.
15.5. Созишнома байни Ҳукумати Ҷумҳурии Тоҷикистон ва Ҳукумати Ҷумҳурии Исломии Покистон дар бораи ҳамкорӣ дар мубориза бо муомилоти ғайриқонунии воситаҳои нашъадор, моддаҳои психотропӣ ва прекурсорҳои он аз 13 майи соли 2004 аз рӯзи эътибор пайдо кардани Созишномаи мазкур, аз эътибор соқит дониста шавад.
Созишномаи мазкур ба таври дахлдор аз ҷониби намояндагони ваколатдори Тарафҳо «____» _________ соли 202__ дар шањри _________ дар ду нусхаи асл бо забонҳои тоҷикӣ ва англисӣ ба имзо расида, ҳар ду матн эътибори якхела доранд. Дар сурати пайдо шудани ихтилоф дар тафсири матни Созишномаи мазкур, афзалият ба матни забони англисӣ дода мешавад. 

